
Loron 4, fulan-setembru, tinan 2021

Komunikadu Imprensa Konjuntu

GOVERNU TIMOR-LESTE NO ORGANIZASAUNMUNDIAL SAÚDE

Governu Timor-Leste no Organizasaun Mundial Saúde

Iha semana hirak ikus ne’e, rejista ona situasaun pandemia COVID-19 iha nivel nasionál
ne’ebé agrava ho konfirmasaun ezisténsia variante delta iha país no ho númeru infetadu,
baixa, kazu grave husi moras no mate ne’ebé aumenta.

Iha fulan-agostu, fulan aat liu desde pandemia hahú, Timor-Leste rejista totál kazu infesaun
hamutuk 5.784 husi coronavírus foun no ema ne’ebé mate ho COVID-19 hamutuk 41.

Situasaun prekupante liu iha Munisipiu Díli, iha ne’ebé iha kazu detetadu barak ho variante
Delta, katak kontajiozu liu no perigozu liu kompara ho variante sira seluk ne’ebé uluk iha.

Maske vasinasaun kontra COVID-19 avansa diak iha nasaun laran tomak no maske risku atu
baixa no mate kiik tebes ba ema hirak ne’ebé vasina ona, sira mós bele da’et fali ba ema
seluk, inklui ema ne’ebé vulneravel liu, hanesan sira ne’ebé iha nanis ona moras oin-oin,
labarik, isin rua, katuas no ferik.

Haree ba agravamentu situasaun no tuir rekomendasaun husi Organizasaun Mundiál Saúde,
Ministériu Saúde no Sentru Integradu Jestaun Krize, Governu deside atu impoin
konfinamentu domisiliáriu jerál (lockdown), inklui ema hirak ne’ebé maka vasina COVID-19
kompleta ona.

Maske uluk ne’e Governu dehan ona katak ne’ebe vasina daruak sei izentu, maibe tanba
situação ne’ebé agrava Governu tenke hola lalais medida radikal ida ne’e.

Hodi hakotu transmisaun vírus ida-ne’e iha Komunidade nia leet, atu salvaguarda saúde
públika no hodi proteje ema ne’ebé vulnerável liu, populasaun tomak husi Munisipiu Dili,
inklui ema hirak ne’ebé vasina kompleta ona, tenke kumpre konfinamentu domisiliáriu
obrigatóriu no adota medida sira hotu atu prevene COVID-19. REMATA


